Abenduak 12
Unión del Pueblo Navarro talde parlamentarioari atxikitako foru parlamentari Alberto Catalán Higueras jaunak idatziz erantzuteko galdera egin du (9-18-PES-00249), jakin nahi baitu “Tuterako Osasun Barrutian giza baliabideen diagnostiko bat egin den eta erretiroak eta laneko ez-joateak estaltzeko plan bat diseinatu den”. Honako hau da Nafarroako Gobernuko Osasuneko kontseilariaren erantzuna:
Tuterako Osasun Barrutian lan egiten ari da Tuterako Osasun Barrutirako Plan Estrategiko bat egiteko 2018-2022 aldirako, zeinean kasuko jarduketa-ildoak sartzen baitira, 2014-2020 aldirako Nafarroako Osasun Planean zehaztutakoekin bat. Estrategia bakoitza osasunaren eremu batean esku hartzeko proposamen bat da, zeina zabalduko baita kasuko ekintza-planetan; izan ere, plan horietan behar diren baliabideak jasoko dira haiek ezarri ahal izateko. 
 
Gainera, legegintzaldi honetan, lan egiten ari da Tuterako Osasun Barrutiaren plantilla finkatzeko, behar diren lan-eskaintza publikoak onestearen bitartez eta gero lanpostuen lekualdatzerako eta oposizio lehiaketarako deialdia eginez, araudi indardunarekin bat. 
Zehazki, 2018. urtean hainbat espezialitate medikotako 40 profesionalen plantilla egonkortu da, 2013ko, 2015eko eta 2016ko lan-eskaintza publikoei dagozkienak; hain zuzen ere, honako espezialitate hauetakoak: traumatologia, anestesia eta bizkortzea, digestio-aparatua, kardiologia, pediatria, erradiodiagnostikoa, ginekologia, barne-medikuntza, kirurgia orokorra, psikiatria, urologia, anatomia patologikoa, dermatologia eta oftalmologia. 
Datozen hilabeteetan errehabilitazioko espezialitate medikoari, erizainei, obstetrizia eta ginekologia arloko erizain espezialistari eta fisioterapeutei dagozkien deialdiak ebatziko dira, zeinetan lau lanpostu, 30 lanpostu, lanpostu bat eta bi lanpostu egonen baitira, hurrenez hurren, Tuterako Osasun Barrutirako.  
Halaber, ebazteke dago familiako medikuntzako deialdia, zeinean lau lanpostu baitaude Tuterako Barrutirako, bai eta gizarte laneko beste lau lanpostu ere. Bi kasu horiek 2013ko, 2014ko eta 2015eko lan-eskaintza publikoei dagozkie.
Abenduaren 20ko 116/2017 Foru Dekretuaren bidez Nafarroako Foru Komunitateko Administraziorako eta haren erakunde autonomoetarako 2017ko lan-eskaintza publikoa onetsi zen, zeina 2016ko ordezte-tasari baitagokio, Administrazio Erroan, Osasun Departamentuan eta unibertsitatez kanpoko irakasleen arloan. Lan-eskaintza publiko horrekin, digestio-aparatua, dermatologia, hematologia, nefrologia, otorrinolaringologia, erreumatologia eta ginekologia eta obstetriziako espezialitate medikoetako 11 lanpostu finkatuko dira, zeinak gauzatu gabe geratu baitziren aurreko lan-eskaintza publikoan, bai eta laborategiko teknikari espezialistaren lanpostu bat, erizaintzako zainketa lagungarrietako teknikarien 13 lanpostu eta 11 zeladore lanpostu ere; horiek guztiak Tuterako Osasun Barrutirako.
Halaber, uztailaren 18ko 52/2018 Foru Dekretuaren bitartez, Osasunbidea-Nafarroako Osasun Zerbitzuko osasun-langileentzako lan-eskaintza publiko bat onetsi da. Eskaintza hori ekainaren 27ko 3/2017 Legean aurreikusitako egonkortze-tasari dagokio, eta 23 lanpostu huts hartzen ditu: hainbat espezialitate medikotakoak, oinarrizko osasun laguntzarako familiako medikuntzako 15 lanpostu, erizainen bederatzi lanpostu eta Tuterako Osasun Barrutirako erradiodiagnostikoko teknikari espezialistaren lanpostu bat.  
2018ko azaroaren 20an, 2018. urteari dagokion lan-eskaintza publikoa aurkeztu zen osasuneko mahai sektorialean; hartan, beste 16 lanpostu jaso ziren, Tuterako Osasun Barrutiko osasun estamentuetakoak: familiako medikuntzako lanpostu bat eta 15 erizain lanpostu.
Uztailaren 18ko 53/2018 Foru Dekretuaren bidez, lan-eskaintza publiko bat onetsi zen Nafarroako Foru Komunitateko Administrazioaren eta haren erakunde autonomoen esparrurako, zeina ekainaren 27ko 3/2017 Legean aurreikusitako tasari baitagokio; hartan, administrari laguntzaileen 12 lanpostu huts eta zerbitzu anitzetako langileen 2 lanpostu huts jasotzen dira, guztiak ere Tuterako Osasun Barrutirako.
Gaur den egunean, eta datozen bost urteetarako, hainbat lanbide-kategoriatako 103 lanpostutan erretiroak gerta daitezkeela aurreikusi dugu, erantsitako taulan zehaztu bezala; haien betetzea hurrengo lan-eskaintza publikoetan sartu beharko litzateke, dagokion zenbatekoan, ordezkatze-tasaren kontzeptuan.

Ez-joateen eta kontratazioen betetzeari dagokionez, Osasuneko kontseilariaren martxoaren 23ko 347E/2017 Foru Aginduan xedatutako aplikatu beharra dago; agindu horren bidez onesten dira aldi baterako kontratatzeko izangaien zerrendak kudeatzeko arauak, Osasun Departamentuari atxikitako erakunde autonomoetako zentro eta establezimenduetarako. Arau horiek osasuneko mahai sektorialean negoziatu eta onetsi ziren, horretarako sortutako taldeak egindako azterlanaren ondoren. 
Halaber, osasun arloko eskumenen esparruan eta profesionalak fidelizatze aldera, lanean ari gara hainbat jarduketa-ildo garatu eta hobetzeko, eta espero izatekoa da horiek berekin ekartzea bai profesionalen lan-baldintzen hobekuntza bat, bai lanbide-sustapeneko eta garapeneko aukerak indartzea ere. Honako hauek daude horien artean:  espazioak eta azpiegiturak egokitzea; profesionalei harrera egitea; lan-arriskuen prebentzioa eta osasunaren sustapena; barne-komunikazioa eta parte-hartzea hobetzea; prestakuntza jarraitua eta ikerketa; espezialisten prestakuntza, behin eskatu diren irakaskuntza-dispositibo elkartuak onetsi ondoren; teknologia ordeztea eta berritzea; zerbitzu-zorroa hobetzea; laguntzarako unitate funtzional berriak sortzea, esate baterako digestio-aparatuaren arloan eta kardiologian; eta lan-ordutegia malgutzea, azken hau, betiere, aplikatzekoa den araudiak eta arretaren beharrizanek horretarako bidea ematen dutenean.   
Hori guztia jakinarazten dizut, Nafarroako Parlamentuko Erregelamenduaren 194. artikulua betez.
Iruñean, 2018ko abenduaren 10ean
Osasuneko kontseilaria: Fernando Domínguez Cunchillos

